
অশ্রত নয়নে শত শত প্রাণী
চলে চারি দিক্ ঘেরি;

কেহ বলে কোথা জনক আমার,
কেহ বলে ভ্রাতা কই,

কেহ বলে ফিরে দেও ধরানাথ
নাহি সে সম্বল বই।

এইরূপে কত রমণী বালক
ক্রন্দন করিয়া ধীরে,

গলবস্ত্র হয়ে চলে কৃতাঞ্জলি
সঙ্গে সঙ্গে সদা ফিরে।

না শুনে সে বাণী সে ক্রন্দনস্বর
সে প্রাণী শার্দ্দুল-প্রায়

অসি হেলাইয়া চমকে চমকে
উন্মত্ত ভাবেতে ধায়;

যে পড়ে সম্মুখে কি পুরুষ নারী
কিবা বৃদ্ধ শিশু প্রাণী

খণ্ড খণ্ড করে তখনি সে জনে
শাণিত কৃপাণ হানি।

দেখিলাম কত শিশু এইরূপে
কত যে অনাথা নারী

করিল বিনাশ সদা-মত্ত-মন
সেই সব অস্ত্রধারী;

নাহি করে দয়া প্রাণে নাহি মায়া
কত প্রাণী হেন বধে,

কমল-কোরক শুণ্ডেতে ছিঁড়িয়া
হস্তী যেন চলে মদে;

কেহ উত্তরাস্যে কেহ বা পশ্চিমে
পূর্ব্ব দিকে কোন জন,

দেখি সেই সব উন্মত্ত পরাণী
দাপটে করে গমন;

